
చప్పుడులేని ఎక్స్-రేల మంచుదిబ్బలు, మండుతున్న ఎలక్ట్రాన్ వరదలు,

మనుషులందరి ఆలోచనలూ, వెనక, ఇప్పుడు, ఇకముందటి వాళ్ళవీ,

ప్రతి గడ్డిపోచా, నేనూ, మానవజాతీ,

విశ్వధూళిలో ప్రతి ఒక్క కణం,

కోపం, పేరాస, మంచి, చెడు, మోక్షం, కామం,

మింగేశానన్నిటినీ, మార్చేశానన్నిటినీ

నా ఏకైక అస్తిత్వంలో ప్రసరించే ఒక సువిశాల రక్త మహా సముద్రంగా.

రగులుతున్న ఆనందం, ధ్యానంవల్ల తరచు పెల్లుబికి

నీళ్ళు నిండిన నా కళ్ళను మిరుమిట్లుగొలుపుతూ

పేలి పరమానంద అమరజ్వాలలయి,

హరించింది నా కన్నీళ్ళని, నా దేహాన్ని, నావాటి నన్నిటినీ.

నువ్వే నేను, నేనే నువ్వు.

జ్ఞానం, జ్ఞాత, జ్ఞేయం అన్నీ ఒక్కటే.

కుదుటబడ్డ, ఎడతెగని పులకింత, శాశ్వతమై, జీవంతమై, నిత్య నూత్నమైన శాంతి.

ప్రతీక్ష ఊహకు అందనంతగా ఆనందించదగ్గది, ‘సమాధి’ పరమానందం!

కాదిది అచేతనావస్థ

కానేకాదు మనసుకు మత్తుమందు, ఇచ్ఛానుసారం తిరోగమించే వీలులేకుండా,

విస్తరిస్తుంది నా చేతనాసీమను సమాధి

నశ్వర దేహ పరిమితులకు అతీతంగా

